
ABOUT THE HOOK MADE OF RUDIMENTARY BONE KULAN 

(based on osteological materials from Babish Mola-7) 
 

The article analyzes the rudimentary bone found in the potters' settlement in the Babish Molla complex. 
Archaeozoological analysis showed that the bones belong to the kulan (Equus hemionus). There is speculation that the 
treated bone instrument may be a weaving hook. Also, the issues of detecting the remains of Kulan in archaeological sites 
and their faunal habitat are considered. 

ЕЛЕК ӨЗЕНІНІҢ ОРТА АҒЫСЫНДА ОРНАЛАСҚАН ЕРТЕ КӨШПЕНДІЛЕР 
ЕСКЕРТКІШТЕРІНІҢ ЗЕРТТЕЛУІ 
(нәтижелері мен перспективалары) 

 
2015 жылдан бастап Елек өзенінің орта ағысы бойында орналасқан ерте көшпенділер дәуіріне 

жататын апаттық жағдайдағы ескерткіштерді зерттеу жұмыстары жүргізілуде. Бұл нысандар ХХ 
ғасырдың 70-80 жылдары анықталса да, ауыл шаруашылық жұмыстарының, соның ішінде, жыл 
сайынғы жер жырту науқанынан зардап шегіп, бастапқы кейпі мен көлемін жоғалтуда. 

Бұл уақытқа дейін мақала авторлары 2015-2017 жылдары Шпаки ІІ, Қайынбұлақ ІІ, Құраша І 
ескерткіштерінде зерттеу жұмыстарын жүргізіп, анықталған ерекше жерлеу салты, құрал-саймандар 
кешені жөніндегі мәліметтерді ғылыми айналымға енгізген болатын(Бисембаев, Мамедов, Дуйсенгали, 
2018, с.102-123; Бисембаев, Ахатов, Мамедов, 2018, с.28-41). Сол кезде зерттеу тобы өзіндік 
ерекшеліктері бар ескерткіштердің Елек локальды аумағында көптеп шоғырлануына аса мән беріп, бұл 
аймақтың өзгешелігін атап өтті. Ескерткіштердің көптеп шоғырлануы мұндағы табиғи-географиялық 
жағдайлармен тікелей байланысты. Елек өзені меридиан бойымен ағып өтеді, әрі Жайық өзенінің 
негізгі сол жақ саласы болып табылады. Сондықтан да Елек өзенінің бойы солтүстіктен оңтүстікке 
қарай көшіп-қонуға өте қолайлы. Өзеннің орта ағысы Аралмаңы-Мұғалжар өңірімен, Батыс 
Қазақстанның шығыс бөлігімен өтеді. Електің мұндағы оң және сол салалары мал өсіруші ірі 
тайпалардың шаруашылығын сумен қамтамасыз еткен (Бисембаев, Мамедов, Дуйсенгали 2015, с. 180-
181). Ақтөбе облысының территориясын географиялық тұрғыдан «Аралмаңы-Мұғалжар өңірі» деп 
атауға болады. Батыс Қазақстанның территориясы өте ауқымды, әрі онда бірнеше ірі табиғи-
географиялық зоналар орналасқан. Жайық бойындағы орманды-даладан бастап, Солтүстік Арал маңы 

                                                            
 Мақала BR05236565 «Археологиялық деректер негізіндегі тас ғасырынан бастап, этнографиялық кезеңге дейінгі Қазақстан 
тұрғындарының мәдениеті» атты бағдарламалық-нысаналы қаржыландыру жобасының аясында орындалды. 

құмдарына дейінгі аумақтағы әр-түрлі кезең ескерткіштерін, соның ішінде, ерте темір дәуіріне жататын 
нысандарды табиғи-географиялық аудандарға бөліп қарастырған жөн. 

Қарастырылып отырған өңірдің табиғи-географиялық ерекшеліктері ерте көшпенділер дәуіріне 
жататын ескерткіштердің санына, құрылымы мен өзгешеліктеріне үлкен әсер еткен. Табиғаттық-
климаттық жағдайлар тұрғындардың шаруашылық ісіне ықпал етіп, кез-келген көшпелі қоғамның 
экономикалық негізін құрайтын көшпелі-жайылымдық жүйенің қалыптасуына түрткі болды (Акишев, 
1972, с.31). Мысалы, Жайық өзенінің сол жағалауын мекендеген көшпелілер арасында б.з.д. VI-IV ғғ. 
ірі тайпалар одағы құрылды. Бұл бірлестікті құрушы топ өздерінің мекені ретінде негізгі артерияның 
орта ағысы, ең ірі сол жақ саласының жағалауларын таңдаған. Оған Қырық Оба, Лебедевка, Покровка 
және т.б. кешендер дәлел бола алады. Бұл мәселені Елек өзенінің бойында жүргізілген бастапқы 
зерттеулерде-ақ К.Ф. Смирнов атап өтті (Смирнов, 1975). 

Көшпелі мал шаруашылығының жергілікті түрлерін дамыту үшін су жүйелерінің маңыздылығы 
орасан зор. Өйткені су көздері көшпелі мал шаруашылығының қажеттіліктерін толық цикл бойы 
қамтамасыз етуі тиіс. Сонымен қатар, өсімдік жабынындағы биомасса мөлшері де мал 
шаруашылығының өсу динамикасына, демографиялық аспектіге (көшпелі топтардың бытыраңқы 
немесе шоғырлана орналасуы) тікелей әсер етеді. Өсімдіктер, олардың таралуы горизонталды және 
вертикалды зоналық заңына тәуелді. Аралмаңы-Мұғалжар өңірінің өсімдік жабыны төрт түрлі 
аймақтың элементтерінен құралады. Жайық өзенінің бойында аздап орманды далалар кездеседі. Одан 
кейін нағыз далалық белдеу басталады, ал өңірдің орта бөлігінде шөл далалар мен жартылай шөлдер 
кездеседі. Өңірдің оңтүстік бөлігі шөл аймағында орналасқан. Климаттың құрғақшылығы мен 
континенттілігі солтүстіктен оңтүстікке және батыстан шығысқа қарай күшейе түседі, бұл жағдай 
өсімдіктердің өсуіне әсер етеді. Өсімдік жабынының деңгейі өз кезегінде мал санына қажетті жем-шөп 
қорына, сәйкесінше, сол мекендегі тұрғындардың да санына өз ықпалын тигізеді. Адамның ауыр әрі 
қиын жағдайларға бейімделуінің нәтижесіндеқоршаған ортаға сәйкес келетін жоғары деңгейдегі тиімді 
экономика құрылды. Нәтижесінде б.з.д. І мыңж. ортасында тұрғындар санының өсуі байқалады. 
Жайық өзенінің сол жағалауы бойындағы ерте көшпелілердің ескерткіштері саны жағынан мұндағы 
басқа дәуір ескерткіштерінен басым түседі. Ерте көшпелілер дәуіріне жататын ескерткіштер негізінен 
биік төбелерде, екінші жайылма үсті террасаларында, үстірт тәрізді тауларда орналасқан. Бұл дәуірдің 
археологиялық ескерткіштері бір-екі қорғаннан немесе жүздеген обалардан тұратын кешендерді 
құрайды. Зерттелініп отырған локалды аудандардың ішінде элитарлы ескерткіштер тобы бар. Олар 
сәйкесінше тайпалық топтарды біріктіруші ұжымдарға тиесілі болып табылады. 

Бұл тұрғыда «Родники» АҚ-ның егін алқабында орналасқан Бесоба қорымы мысал бола алады. 
Локалды ықшам аумақтың жетекші топтарынан қалған бұл обалардың өлшемдері бастапқы уақытта 
үлкен болған. Алайда, қазіргі кезге дейін жалғасып жатқан жер жырту жұмыстары қорғандардың 
бастапқы кейпін жоғалтуда. 2018 жылдың далалық маусымы кезінде №№3,8,9 қорғандар зерттелді. 
Бесоба бейіті Ақтөбе облысы Мәртөк ауданы Родниковка ауылынан солтүстікке қарай, Елек өзенінің 
оң жағасы бойында, Қиялыбөрте өзенінің бастауынан оңтүстікке, ал Терісбұтақтан солтүстікке қарай 
жерде орналасқан. Бейіттегі кейбір нысандар 1977 және 1986 жылдары зерттеліп, ескерткіш жөніндегі 
алғашқы мәліметтер анықталған (Китов, Мамедов, 2014, с.14-15). Ал ескерткіштің өзін алғаш рет 
С.П.Баннов ХХ ғасырдың басында тіркеуге алған. 

№8 қорғанның диаметрі 48 м. Ұзақ жылдар бойы ескерткіш үстімен жер жырту жұмыстары 
жүргізілсе де, бұл қорғанның биіктігі 2 м биіктікті сақтап қалған. Мұның өзі қорғанды тұрғызуда біраз 
күш жұмсалғандығын және мұнда жерленген адамдардың элитарлық топқа жатқандығын білдіреді. 
Қорғанды зерттеу барысында үш траншея қазылып, Б – Ш бағытындағы стратиграфиялық профильдер 
қалдырылды. Қорған үйіндісінің батыс бөлігінен жерленген жылқы сүйектері табылды. Оңтүстік-
шығыс бөліктен ұсақ және ірі қара малдың сүйектері, сонымен қатар, акинактың ерекше үлгісі 
анықталды. Солтүстік бөлікте жылқы сүйектерінен бөлек екіқұрамды темір ауыздық табылды. 

Қорғанның орталық бөлігінде ағаштан «помост» жасақталған. Оның диаметрі 17-18 м, үстіне бор 
себілген. Помост үстінен №1 жерлеу орны тазартылды. Онда оңтүстік бағытымен жерленген үш 
адамның сүйектері (Сур.1, 1-2), деформацияланған үш қазан, акинактар, жебе ұштары, айна, қыш ыдыс 
сынықтары, ірі найзаның ұшы, алтын жұқалтырмен жалатылған темір оқсауыт, екінші жерленген 
адамның сол қолындағы шынашақтан алтын сақина анықталды(Сур.2, 1-3). Екінші жерлеу орны 
помост астында, қорған ортасынан оңтүстік-батысқа қарай орналасқан. №3 жерлеу орны басқаларынан 
өзгеше, өйткені мұндағы адам батыс бағытымен, терең әрі көлемді катакомбада жерленген. Б – Ш 
бағытымен жасақталған жерлеу орнының кіреберіс «дромосы» С – О бойымен перпендикуляр 
орналасқан және де онда қабірге түсетін саты жасалған. Қабірден аяқшалары қасқырдың басы түрінде 

жасалған дөңгелек пішіндегі құрбандық тас, жебе ұштары, ірі қола айна, балгерлік тастар анықталды 
(Сур. 3). 

1 
 

2 
1-сурет. Бесоба бейіті, № 8 қорған, 1-жерлеу орны: 1 – Орталық траншеядағы оңтүстік бағытымен жасалған және 

қазан табылған жерлеу орны; 2 – Орталық траншеядағы найза және қазан табылған №2 жерлеу орны 
 
№3 қорған бейіттегі ең үлкен нысанның қасында орналасқан. Жер жырту жұмыстарынан кейінгі 

сақталған биіктігі 20 см, диаметрі 24 м. Қорғанның үйіндісінен жылқы сүйектері және темір мен 
қоладан жасалған ат әбзелдері табылды. Қорғанның орталық бөлігінен кеміргіштердің індері көп 

кездеседі. Кеміргіштер жерлеу орындарын бұзып, ондағы заттарды қабірдің үстіне қарай тасып 
тастаған. 1 және 3-қабірдегі адамдар оңтүстік бағытымен жерленген. Жерлеу орнындарынан екі аяқты 
құрбандық тас, сабының басы зооморфты түрде жасалған акинак, айналар, жебе ұштары және қыш 
ыдыс сынықтары табылды. 1-қабірден зооморфтық түрдегі қоладан жасалған бес салпыншақ 
анықталды. Олардың өлшемдері 3,5 х 2,5 х 1,5 см шамасында. Салпыншақтар горизонтальды және 
вертикальды кеңістіктердегі екі жануардың қосындысынан жасалған. Бір жағынан басы артқа 
қайырылған әрі құйрығы бар грифон бейнеленсе, екінші жағынан тасбақа (сарышаян, кесіртке?) 
бейнесі көрініс тапқан. Бұған ұқсас бұйымдар авторларға белгісіз. 

1 
 

2 3 
2-сурет. Бесоба бейіті, № 8 қорған, 1-2 қабір. Орталық траншея: 1 – Қоладан жасалған қазан; 2 – Темір найзаның ұшы; 

3 – Алтынмен жалатылған темір оқсауыт 
Бейіттің оңтүстік-шығыс бөлігінде орналасқан №9 қорғанның қабір шұңқырлары болмады. Бұл 

нысан ғұрыптық мақсаттарда қолданылған болуы мүмкін. Оған қорғанның өртенген топырағы, 
табылған күл мен шоқ қалдықтары дәлел бола алады. Бастапқы өлшемдері №3 қорғанға ұқсас, бірақ 
үйіндісі биіктеу, 0,3 м құрады. 

Б.з.д. VI-V ғғ. жататын табылған бұйымдар кешені, соның ішінде, құрбандық тастар, акинактар, 
жебе ұштары, қоладан жасалған қазандар және ат әбзелдері, айналар мен қыш ыдыстар, адамдардың 
батыс және оңтүстік бағытымен жерленуі сынды мәліметтер Елек локалды ауданының осы уақытқа 
тиесілі ескерткіштер базасын толықтыра түседі. 

Бесоба бейіті 2015-2017 жж. Елек өзенінің орта ағысы бойындағы зерттелген,әрі б.з.д. І мыңж. 
ортасы – екінші жарт. жататын ескерткіштердің ішінде маңызды орын алады. Бұл ескерткішке 

орналасуы мен топографиялық жағдайына байланысты Шпаки ІІ бейіті ұқсас. Шпаки ІІ бейітінің 
орталық бөлігінде орналасқан №3 қорғанды зерттеу барысында жаңа әдістер қолданылған болатын. 
Қорғанның үйіндісі жер жырту жұмыстарының зардап шегіп, диаметрі 22 м, биіктігі 1 метрге жуық 
болған еді. Нысанды зерттеу барысында материалдарды тіркеу және үшөлшемді модель жасау әдістері 
қолданылды. Қорғанның ішіндегі құрылыс элементтерін сақтап қалу үшін алдын-ала үйіндінің 
периметрі бойынша радиалды шурфтар қазылды (Бисембаев, Дуйсенгали, Мамедов, 2017, с.110-112; 
Дуйсенгали, Бисембаев, Мамедов, 2017, с. 38-43).Құраша І және Қайынбұлақ ІІ бейіті территориялық 
тұрғыдан алшақта орналасқан. Дегенмен де бұл нысандар Елек өзенінің орта ағысы бойындағы 
ескерткіштерге жатады (Бисембаев, Бидагулов,Амелин,2016, с.134-137). 

3-сурет. Бесоба бейіті, № 8 қорған, 3-қабір 
Жоғарыда келтірілген мәліметтер бойынша келесідей қорытындылар жасауға болады. Батыс 

Қазақстан территориясының ауқымдылығына байланысты өңірдің өз ішін бірнеше аудандарға бөлген 
дұрыс. Қарастырылып отырған өңірдегі ерте көшпелілер ескерткіштерін локализациялау мен 
картографиялау жұмыстары Жайықтың сол жағалауындағы дала өзендерінің алқабына қатысты ықшам 
аудандарды жүйелеуге мүкіндік береді. Келешекте зерттеу жұмыстары Елек, Темір-Жем-Сағыз, Ор-
Ырғыз, және Ойыл-Қобда сынды ірі ықшам-аудандарының арасындағы салыстырмалы талдауға 
бағытталады. Бұл аумақ тұтастай алғанда Арал маңы-Мұғалжар өңіріне жатады. Анықталған 
нысандарды, қазылған ескерткіштерді жалпы талдау нәтижесінде аталған ықшам аудандардың 
аумағынан ескерткіштердің элитарлы тобын бөліп шығаруға болады. Оған ескерткіштерден табылған 
бағалы және импорттық бұйымдар, құрбандық тастар түріндегі ғұрыптық бұйымдар және ауқымды 
қару-жарақ кешені, сонымен қатар, жерлеу салтының (қорған үйіндісінің, қабір шұңқырының 
өлшемдері және т.б.) ерекшеліктері негіз болады. 

Табиғи-географиялық факторлар ерте темір дәуірінің көшпелі тұрғындарына тиесілі 
ескерткіштердің орналасуына, санына және ерекшеліктеріне әсер етті. Осыған байланысты 
ескерткіштерді бір өңірдің ішіндегі басқа да локалды аудандардың ескерткіштерімен салыстыруға, 
яғни материалдық мәдениет пен жерлеу рәсімінің негізгі элементтері бойынша ішкі корреляция 
жасауға болады. Сонымен қатар, Оңтүстік Орал маңы, Төменгі Еділ бойы, Оңтүстік Арал маңы, 
Орталық және Солтүстік Қазақстан секілді сыртқы өңірлердің материалдарымен салыстырмалы талдау 
жасау мүмкіндігі пайда болады. Б.з.д. І мыңж. ортасы – екінші жарт. бастапқы кезеңі аралығындағы 
ерте көшпелілердің Електегі тобы Батыс Қазақстанның шығыс бөлігіндегі, яғни Арал маңы-Мұғалжар 
өңіріндегі тайпалық одақтардың біріктіруші, жетекші орталығына айналды. Авторлар соңғы жылдары 

осы ескерткіштерде жүргізген зерттеулерінің нәтижесінде осындай тұжырымдарға келген болатын. 
Алдағы уақытта материалдардың жинақталуы барлық мәліметтерді жүйелеп, жаңа деңгейдегі 
қорытындылар жасауға мүмкіндік береді. 

Research of monuments of early nomads of the average Ilek 
(some results and prospects) 

 
The article is devoted to the latest research of monuments of early nomads of the Ilek local micro district of the Aral-

Mugalzhar region, the eastern half of Western Kazakhstan. The mounds undergone significant anthropogenic impact and 
were under threat of destruction were studied. The natural and geographical aspects of Western Kazakhstan are the 
determining factors in the distribution of monuments of the early Iron Age, which are the most numerous in the region. 
The materials obtained in the study of the Besoba burial ground – stone altars, gold objects, a weapon complex, mark the 
belonging of this territory in the middle of the 1st millennium BC the dominant group of nomads, who chose to live the 
most comfortable ecologic recess. New materials allow filling certain gaps in the history of the population of the early 
Iron Age of Western Kazakhstan. The results of the earlier field work on the Shpaki II Kaiynbulak II, Kurasha I burial 
grounds show the hierarchism of the nomadic society of the middle of I millennium BC. 

